
Azərbaycan hazırda 
beynəlxalq aləmdə etibar-
lı tərəfdaşlığını daha da 
möhkəmlətmək üçün  ayr-ayrı 
dövlətlərlə münasibətlərin dinamik 
inkişafına da xüsusi əhəmiyyət 
verir. Prezident İlham Əliyevin 
təkcə son vaxtlarda bir sıra 
ölkələrin rəsmi şəxslərini respub-
likamıza səfərləri çərçivəsində 
qəbul edərkən səsləndirilən fikirlər, 
eləcə də dövlətimizin başçısına 
ünvanlanan təbrik məktublarında,  
telefon zənglərində ifadə olunan 
münasibətlər  yuxarıda qeyd 
olunanları bir daha təsdiqləyir. 
Bu, əslində, Prezident İlham 
Əliyevin haqq-ədalət uğrunda 
mübarizəsinin təntənəsi, yürüt-
düyü müstəqil siyasətin məntiqi 
nəticəsi kimi diqqət çəkir.     

Azərbaycanın uğurlu xari-
ci siyasətinin nəticəsidir ki, bu 
gün aparıcı mövqeyə malik olan 
dünyanın nüfuzlu dövlətlərinin, 
eləcə də beynəlxalq və regional 
təşkilatların bir çoxu beynəlxalq 
münasibətlər sistemində respub-
likamızın tərəfdaşı kimi çıxış edir. 
Həmin qurumlar sırasında dünya-
ınn siyasi və iqtisadi həyatında, 
habelə beynəlxalq münasibətlər 
sistemində xüsusi diqqət çəkən 
İslam Əməkdaşlıq Təşkilatı (İƏT) 
da mühüm yer tutur.   

Azərbaycan İƏT-in fəal 
üzvü kimi bu quruma daxil olan 
dövlətlərlə də dostluq və qarşılıqlı 
hörmətə əsaslanan münasibətlərə 
daim xüsusi önəm verib. Prezident 
İlham Əliyev çıxışlarının birində 
deyib: “İslam Əməkdaşlıq Təşkilatı 
ənənəvi olaraq Azərbaycanın haqlı 
mövqeyini dəstəkləyən beynəlxalq 
təşkilatdır. Vətən müharibəsi 
zamanı, eləcə də savaşdan sonra 
bu dəstəyi biz daim hiss etmişik, 
müharibənin nəticələrinin qəbul 
etdirilməsi üçün İslam Əməkdaşlıq 
Təşkilatının fəaliyyətini mən 
yüksək qiymətləndirirəm”.

Bu il martın 22-23-də Pakistan 
İslam Respublikasının İslamabad 
şəhərində İƏT Xarici İşlər Nazirləri 
Şurasının “Birlik, ədalət və inkişaf 
naminə tərəfdaşlığın qurulması” 
mövzusunda keçirilən 48-ci 

sessiyası da bu baxımdan  
mühüm önəm daşıyır.  

Xatırladaq ki, sessiya ilə 
bağlı Azərbaycan Xarici İşlər 
Nazirliyi mətbuat xidməti 
idarəsinin yaydığı məlumatda bu 
tədbirdə İslam dünyası, eləcə də 
Ermənistanın Azərbaycana qarşı 
təcavüzünün nəticələri ilə bağlı 
bir sıra məsələlərin müzakirə 
edildiyi bildirilib. Sessiyanın 
sonunda  ölkəmizlə əlaqədar 
“Ermənistan Respublikasının 
Azərbaycan Respublikasına qarşı 
təcavüzünün nəticələrinin ara-
dan qaldırılması”, “Azərbaycan 
Respublikasına iqtisadi yardım 
göstərilməsi”, “Ermənistan Res-
publikasının təcavüzü nəticəsində 
Azərbaycanın ərazilərində İslam 
mədəniyyətinə aid tarixi və mədəni 
abidələrin dağıdılması” və “Xocalı 
qırğınının qurbanları ilə həmrəylik” 
adlı dörd qətnamə qəbul edilib. 

Yeri gəlmişkən, İƏT tərəfindən 
ənənəvi olaraq hər il qəbul olunan 
bu qətnamələrə bölgədəki son 
vəziyyət nəzərə alınmaqla yeni 
müddəalar daxil edilib.

“Ermənistan Respublikasının 
Azərbaycan Respublikasına qarşı 

təcavüzünün nəticələrinin aradan 
qaldırılması” adlı qətnamədə 
ölkəmizin Vətən müharibəsində 
apardığı ədalət savaşında qaza-
nılan möhtəşəm zəfər nəticəsində 
əzəli-əbədi torpaqlarımızın 
düşməndən təmizlənməsi və hərbi 
əməliyyatların dayandırılması ilə 
bağlı 2020-ci il 10 noyabr tarixli 
üçtərəfli Bəyanat imzalanması 
üzv ölkələr tərəfindən alqışla-

nıb. Eyni zamanda, Ermənistan 
və Azərbaycan arasında 
münasibətlərin dövlətlərin suve-
renliyi, ərazi bütövlüyü, habelə 
beynəlxalq sərhədlərinin qarşı-
lıqlı şəkildə tanınması,  hörmət 
edilməsi əsasında normallaşdı-
rılmasına çağırış səsləndirilib. 
Həmçinin Ermənistanın 
beynəlxalq hüququ pozaraq, 
bütün minalanmış ərazilərin 
hərtərəfli və dəqiq xəritələrini, 
habelə minalanmış sahələrin 
yerləşdiyi yerlərə dair digər 
məlumatları təqdim etməkdən 
davamlı boyun qaçırması pislənilib 
və Azərbaycan  Prezidenti İlham 
Əliyevin ölkəmizin müdafiəsi 
istiqamətində apardığı səmərəli 
mübarizə, erməni təcavüzünün 
ağır nəticələrinin aradan qaldı-
rılması üçün göstərdiyi səylər 
yüksək dəyərləndirilib.         

“Ermənistan Respublika-
sının Azərbaycan Respubli-
kasına təcavüzü nəticəsində 
Azərbaycanın ərazilərində İslam 
tarixi və mədəni ziyarətgahlarının 
dağıdılması və təhqir edilməsi” 
adlı qətnamədə işğal dövründə 

Azərbaycan ərazilərindəki İslam 
tarixi və mədəni abidələrinin, 
ziyarətgahlarının dağıdılması, 
talan edilməsi, oğurlanması, 
qanunsuz yerdəyişməsi və ya 
mənimsənilməsi, eləcə də bu 
obyektlərə qarşı vandallıq akt-
larının törədilməsi qətiyyətlə 
pislənilib, düşməndəndən 
təmizlənən ərazilərdə yerləşən 
məscidlərin Ermənistan tərəfindən 

təhqir olunması şiddətlə qınanılıb. 
Qətnamədə Azərbaycanın ona 
dəymiş zərərə görə təzminat tələb 
etmək haqqı, Ermənistanın isə 
bu təzminatı ödəmək məsuliyyəti 
təsdiqini tapıb.

Onu da deyək ki, bir müddət 
bundan əvvəl İƏT  faktaraşdırıcı 
missiyasınının azad olunan 
ərazilərlə bağlı hesabatı qəbul 
edilib. Xatırladaq ki, sözügedən 
hesabat Ciddədə keçirilən 18-ci 
sessiya çərçivəsində müzakirə 
olunub. Hesabatda Azərbaycanın 
işğaldan azad olunmuş və 
hücuma məruz qalmış digər 
ərazilərində törədilən müharibə 
cinayətləri, insan hüquq və azad-
lıqlarının kobud şəkildə pozulma-
sı, milli-mədəni, memarlıq, tarixi 
və dini abidələrin, o cümlədən, 
məscidlərin məhv edilməsi, 
talan və təhqir olunması ilə bağlı 
çoxsaylı faktlar beynəlxalq insan 
hüquqları və beynəlxalq humanitar 
hüquq normalarının pozuntusu 
kimi qiymətləndirilib.

Hesabatın yekununda 
Ermənistanın hərbi-siyasi 

rəhbərliyinin törətmiş olduğu insan 
hüquq pozuntularının araşdırıl-
ması və müvafiq hüquqi qiymətin 
verilməsi məqsədilə BMT, ATƏT 
və digər regional təşkilatlar 
tərəfindən beynəlxalq insan 
hüquqları monitorinq mərkəzinin 
yaradılması, Beynəlxalq Qırmızı 
Xaç Komitəsinin egidası altın-
da Birinci Qarabağ müharibəsi 
dövründən indiyədək itkin düş-

müş azərbaycanlıların tapılması, 
onların ailə üzvlərinə psixoloji 
yardımın göstərilməsi məqsədilə 
çoxtərəfli koordinasiya mexa-
nizminin qurulması, İƏT, Dünya 
Bankı və İslam İnkişaf Bankı 
tərəfindən azərbaycanlı məcburi 
köçkünlərin öz doğma yurdlarına 
qayıdışını dəstəkləyən layihələrin 
maliyyələşdirilməsi kimi tövsiyələr 
də verilib. “Azərbaycan Res-
publikasına iqtisadi yardım” adlı 
qətnamədə ölkəmizin  ərazilərinin 
işğaldan azad olunmasının 
Azərbaycan ərazisindəki bir mil-
yondan çox məcburi köçkün soy-
daşımızın öz evlərinə təhlükəsiz 
və layiqli qayıdışına, beləliklə 
də ciddi humanitar problemlərin 
aradan qaldırılmasına imkan 
verəcəyi qeyd olunub. Bu xü-
susda üzv ölkələrə, İslam İnkişaf 
Bankı və digər İslam institutlarına 
işğaldan azad edilmiş torpaqlara 
məcburi köçkünlərin geri dönü-
şünü gerçəkləşdirmək üçün bu 
ərazilərin bərpasında Azərbaycan 
hökumətinə və xalqına yardım 
etməyə çağırış da öz əksini tapıb. 
Burada, habelə bütün beynəlxalq 
institutlar Azərbaycanın iqtisa-
di və sosial inkişaf fəaliyyətini 
dəstəkləməyə çağırılıb.

İƏT XİN Şurasının 48-ci 
iclasında “Xocalı qırğınının 
qurbanları ilə həmrəylik” adlı 
qətnamə 1992-ci ilin fevral ayında 
Azərbaycanın Xocalı şəhərində 
və digər işğal edilmiş ərazilərində 
Ermənistanın silahlı qüvvələri 
tərəfindən azərbaycanlı mülki 
əhaliyə, habelə hərbi şəxslərə qar-
şı törədilmiş kütləvi vəhşiliklər qəti 

şəkildə pislənilib və üzv dövlətlər 
münaqişə dövründə adıçəkilən 
şəhərdə, həmçinin qəsb olu-
nan digər yaşayış sahələrində 
törədilən cinayətlərin müharibə 
cinayətləri, insanlıq əleyhinə 
cinayətlər və soyqırımı kimi 
yerli, eyni zamanda, beynəlxalq 
səviyyədə tanınması istiqamətində 
lazımı səy göstərməyə səslənilib. 
Həmin qətnamədə həmçinin “Xo-

calıya ədalət!” beynəlxalq təşviqat 
kampaniyasının fəaliyyəti yüksək 
qiymətləndirilib və üzv dövlətlər 
kampaniyanı dəstəkləməyə, onun 
fəaliyyətinə yaxından qoşulmağa 
dəvət edilib.

İƏT XİN Şurasının 48-ci 
iclasının  Yekun Bəyannaməsində 
Qarabağ münaqişəsinin ədalətli 
həll olunmasının alqışlanması 
və qəbul edilən dörd qətnamədə 
Ermənistanın Azərbaycana qarşı 
hərbi təcavüzünün siyasi, iqtisadi, 
mədəni və humanitar aspektləri 
ilə bağlı müddəaların əks olun-
ması bu təşkilatın rəsmi Bakının 
mövqeyinə xüsusi əhəmiyyət 
verdiyinin göstəricisidir.

Yeri gəlmişkən, İƏT 
Azərbaycan torpaqlarının 
Ermənistanın işğalı altında olan 
dövrdə Azərbaycanın çağırışlarına 
da biganə qalmayıb və hər zaman 
rəsmi Bakının haqlı mövqeyini 
dəstəkləyib. Burada onu da xatır-
ladaq ki, İƏT Xocalı soyqırımını 
tanıyan təşkilatlardan biri kimi 
tanınıb.  

Qeyd edək ki, İƏT XİN Şura-
sının 48-ci iclasında bu təşkilat 
rəsmi İrəvana təcavüzkar rito-
rikadan əl çəkməsinin, habelə 
Azərbaycanın ərazi bütövlüyü 
və suverenliyinə qarşı yönələn 
fəaliyyətinə son qoymasının 
zəruriliyini də xatırladıb.  

İƏT XİN Şurasının son icla-
sında diqqətçəkən bir məqamı 
da xatırlatmaq istərdik. Belə 
ki, İƏT dünyanın 57 dövlətini 
birləşdirir. Ermənistanla birlikdə 
Kollektiv Təhlükəsizlik Müqaviləsi 
Təşkilatına üzv olan Qazaxıstan 

və Qırğızıstan da bu qurumda 
təmsil olunur. Buna baxmayaraq, 
hər iki dövlət iclasda Azərbaycanın 
mövqeyini tam dəstəkləyən 
sənədlərin qəbulunun lehinə çıxış 
edib. 

İƏT üzvləri tərəfindən 
Azərbaycan ərazilərinin 
Ermənistanın işğalı altında olduğu 
dövrdə İslam mədəni irsinə aid 
məscidlərin, ibadət yerlərinin talan 

edilməsi və dağıdılması vandaliz-
min təzahürü kimi qəbul edilərək 
qətiyyətlə pislənilib. Bu yerlərdə 
yaşayış sahələrinin bərpası 
üçün Azərbaycana dəstək olmaq 
məqsədilə adıçəkilən müvafiq 
qurumlara və üzv dövlətlərə 
çağırış olunub, Ermənistanın 
dəymiş zərərə görə məsuliyyəti 
təsbit edilib. Eyni zamanda, 
Ermənistanı sülhə məcbur etmək 
üçün üzv dövlətlərə çağırış 
edilib, təşkilatın üzvlərinin rəsmi 
İrəvanla diplomatik əlaqələr 
qurmaqdan çəkinilməsinin 
və iqtisadi əməkdaşlığın 
məhdudlaşdırılmasının zəruriliyi 
diqqətə çatdırılıb. Ekspertlər bu 
addımları yüksək dəyərləndirərək, 
belə vasitələrin  Ermənistanın 
Azərbaycanın suverenliyinin və 
ərazi bütövlüyününün tanınmasın-
da mühüm önəm daşıya bilcəyini 
vurğulayıblar. 

İƏT XİN Şurasının son ic-
lasında yuxarıda adları çəkilən 
qətnamələrin qəbulu rəsmi 
İrəvana göstərdi ki, bu təşkilat 
Ermənistanın Azərbaycana qarşı 
təcavüzkarlığını unutmur və bu 
ölkənin yalan təbliğatına inanmır. 
Ermənistan üçün yeganə yol 
Azərbaycanın təklifi ilə ölkələrin 
ərazi bütövlüyü və suverenliyinə 
hörmət əsasında sülh müqaviləsi 
üzərində işin aparılmasıdır. Yalnız 
Azərbaycanla sülh müqaviləsinin 
imzalanmasından sonra 
Ermənistan İƏT ölkələri ilə faydalı 
əməkdaşlıq qurmağa imkan əldə 
edə bilər.

Vaqif BAYRAMOV,  
“Xalq qəzeti” 

Azərbaycan həqiqətləri  
beynəlxalq müstəvidə dəstəklənir

YAP Mərkəzi Aparatının təşkilatçılığı ilə “Gender siyasətinin 
təşviqi-milli prioritetlər” mövzusunda tədbir keçirilib

Martın 29-da Yeni 
Azərbaycan Partiyası Mərkəzi 
Aparatının təşkilatçılığı 
ilə partiyanın Sumqayıt 
şəhər təşkilatında “Gender 
siyasətinin təşviqi-milli 
prioritetlər” mövzusunda tədbir 
keçirilib.

Tədbiri giriş sözü ilə açan YAP 
İdarə Heyətinin üzvü, partiyanın Sum-
qayıt şəhər təşkilatının sədri Ramiz 
Hüseynov mövzunun cəmiyyətimiz 
üçün aktual olduğunu bildirib.

Çıxış edən YAP Mərkəzi 
Aparatının Gender siyasəti və 
gənclərlə iş şöbəsinin müdir mü-
avini Zəkiyyə Musayeva deyib ki, 
Azərbaycanda gender bərabərliyinin 
təmin edilməsi dövlət siyasətinin 
prioritet istiqamətlərindən biridir. 
Onun sözlərinə görə, ölkəmizdə bu 
sahədə mühüm tədbirlər həyata 
keçirilməkdədir.

Sonra Milli Məclisin Ailə, qadın 
və uşaq məsələləri komitəsinin sədri 
Hicran Hüseynova çıxış edərək 
bildirib ki, Azərbaycanda dövlət 
qadın siyasətinin həyata keçirilməsi 
və gender bərabərliyinin təmin 
olunması istiqamətində mühüm 
nailiyyətlər əldə edilib: “Ümummilli 
lider Heydər Əliyevin “Azərbaycanda 
qadınların rolunun artırılması”, 
“Azərbaycan Respublikasında 
dövlət qadın siyasətinin həyata 
keçirilməsi haqqında” imzaladığı 
sərəncamlar  qadınların istənilən 
sahədə fəaliyyət göstərməsi üçün 
münbit şərait yaratdı. 2006-ci ildə  
Prezident İlham Əliyev “Gender – kişi 
və qadınların bərabərliyi təminatları 
haqqında” qanunu imzalayıb. Qanuna 
əsasən Azərbaycan qadınları çox 
geniş hüquqi təminatlar əldə etdilər. 
Bu, kişi və qadınların dövlətin 
idarə olunmasında və qərar qəbul 
edilməsində bərabər təmsilçiliyinə, 
ayrı-seçkiliyin bütün formalarının 
aradan qaldırılmasına təminat verir. 
2010-cu ildə isə “Məişət zorakılığının 
qarşısının alınması haqqında” 
qanun qəbul edilib. Xüsusilə  qeyd 
etmək lazımdır ki, bu qanunun qəbul 
olunmasında respublikanın Birinci 

vitse-prezidenti Mehriban xanım 
Əliyevanın danılmaz rolu vardır”.

H.Hüseynova diqqətə çatdırıb ki, 
gender bərabərliyi “Dayanıqlı   
İnkişaf – 2030” Gündəliyində 
müəyyən edilmiş inkişaf 
məqsədlərinin tərkib elementidir: 
“Hazırda qadınların bütövlükdə 
dayanıqlı inkişafa verəcəkləri töhfə 
inklüzivlik üçün təşəbbüslərin ar-
tırılması və digər məsələlərdir. 
Davamlı gələcək insan kapitalının 
inkişafından və onların cinsi, dini, 
siyasi mənsubiyyətindən, gəlir 
səviyyəsindən və bərabər imkanlara 
məhdudiyyətlərdən asılı olmayaraq 
hər kəs üçün əlçatan olmasından 
asılıdır”.

Tədbirdə çıxış edən YAP 
Mərkəzi Aparatının Siyasi təhlil, 
maarifləndirmə və seçkilərlə əlaqədar 
iş şöbəsinin müdiri Rufiz Qonaqov 
ölkəmizdə qadınların cəmiyyət 
həyatında, ictimai-siyasi proseslərdə 
fəal iştirak etdiyini diqqətə çatdırıb. 
O qeyd edib ki, Prezidentimiz cənab 
İlham Əliyevin və Birinci vitse-
prezident Mehriban xanım Əliyevanın 

rəhbərliyi ilə həyata keçirilən inkişaf 
siyasətində qadınlar da aktiv rol 
oynayırlar. R.Qonaqov qadınların 
Yeni Azərbaycan Partiyasında da 
təmsilçiliyinin yüksək olduğunu 
vurğulayıb. Bütövlükdə isə dövlət 
qurumlarında, parlamentdə və 
bələdiyyələrdə də gender bərabərliyi 
qənaətbəxş səviyyədədir.

AMEA-nın Fəlsəfə və Sosiologiya 
İnstitutunun şöbə müdiri, professor 
Rəna Mirzəzadə isə bildirib ki, 
gender bərabərliyi qadın və kişilərin 
cəmiyyətdəki sosial rolunun ifadəsidir. 
Qadınlar kişilərlə bərabər ölkənin 
ictimai həyatında, iqtisadiyyat, 
mədəniyyət, elm, incəsənət və digər 
sahələrdə də uğurla çalışırlar. Onun 
sözlərinə görə, gender bərabərliyinin 
təşviqi daimi məsələdir və onun 
davamlı aparılması vacibdir.

Çıxış edən YAP Veteranlar 
Şurasının sədr müavini, Ailə, 
Qadın və Uşaq Problemləri üzrə 
Dövlət Komitəsinin sədr müavini 
Sədaqət Qəhrəmanova bildirib 

ki, Azərbaycanda uğurlu dövlət 
gender siyasəti həyata keçirilir. 
Azərbaycanda gender məsələlərinin 
xalqımızın ümummilli lideri 
Heydər Əliyevin hər zaman diqqət 
mərkəzində olduğunu xatırladan 
S.Qəhrəmanova vurğulayıb ki, ulu 
öndər Heydər Əliyevin hakimiyyətinin 
bütün dövrlərində qadınlara göstərilən 
diqqət və qayğının artdığının şahidi 
olmuşuq. Onun sözlərinə görə, ulu 
öndərimizin müəyyənləşdirdiyi bu 
siyasət Prezidentimiz cənab İlham 
Əliyev tərəfindən uğurla davam 
etdirilir.

S.Qəhrəmanova çıxışında bu 
sahədə mövcud olan problemlərdən 
də danışıb və qeyd edib ki, YAP-ın 
yerli təşkilatları gender bərabərliyinin 
təşviqi, eləcə də bu istiqamətdə 
maarifləndirmə işinin aparılmasında 
daha fəal iştirak etməlidir.

Sonra tədbir diskussiya şəraitində 
davam edib, iştirakçıların sualları 
cavablandırılıb.

“Xalq qəzeti”

Dubayda VIII Dünya Hökumətlər Sammiti keçirilir
Birləşmiş Ərəb Əmirliklərinin Dubay şəhərində VIII Dünya Hökumətlər 

Sammiti keçirilir. 

Sammitdə ölkəmizi əmək və əhalinin 
sosial müdafiəsi naziri Sahil Babayev, 
ekologiya və təbii sərvətlər naziri Muxtar 
Babayev, Azərbaycan Respublikasının 
Prezidenti yanında Vətəndaşlara Xidmət və 
Sosial İnnovasiyalar üzrə Dövlət Agentliyinin 
sədri Ülvi Mehdiyev, Kiçik və Orta Biznesin 
İnkişafı Agentliyinin İdarə Heyətinin sədri 
Orxan Məmmədov və başqalarından ibarət 
nümayəndə heyəti təmsil edir.

Tədbir dünya ölkələrinin yüksəkvəzifəli 
məmurları, dövlət və hökumət başçıları, 
diplomatik korpus və beynəlxalq təşkilatların 
nümayəndələri, tanımış ictimai-siyasi 
xadimlər, alimlər, ekspertlər və iş adamlarının 
iştirakı ilə keçirilir. 

Sammit 8 mövzunu (tərəqqiyə və 
hökumətlərin inkişafına təkan verən 
siyasətlər; səhiyyə sistemlərinin gələcəyinin 
layihələndirilməsi; müsbət nəticələr üçün 
dayanıqlı  fəaliyyətin təmin edilməsi; 
qlobal iqtisadiyyatın bərpa prosesinin 
sürətləndirilməsi; gələcəyin şəhərlərinin 
qurulması; cəmiyyətin sabitliyinin 
gücləndirilməsi; təhsil və əmək bazarının 
gələcəyi üçün imkanların yaradılması; yeni 
imkanların araşdırılması) əhatə edir.

Həmin mövzularda sessiya və seminar-
ların keçirilməsi, müzakirələrin və təcrübə 
mübadilələrinin aparılması nəzərdə tutulub.

AZƏRTAC

ABŞ Dövlət Departamenti Azərbaycana 
vəsait ayırmağı planlaşdırır

ABŞ Dövlət Departamenti Azərbaycana maliyyə dəstəyi olaraq 9,1 
milyon dollar vəsait ayrılması məsələsini nəzərdən keçirir. Azərbaycan üçün 
ayrılmış vəsaitin həcmi ötən il 8,3 milyon dollar olub.

ABŞ Dövlət Departamentinin 2023-cü il 
üçün büdcə layihəsinə əsasən, Azərbaycana 
9,1 milyon dollar vəsait ayrılması plan-
laşdırılır. Azərbaycanda hərbi təlimlərin 
keçirilməsinə dəstək məqsədilə əlavə 600 
min dollar vəsait ayrılması nəzərdə tutulur.

Dövlət Departamentinin məlumatına 
əsasən, 2023-cü ildə Gürcüstana 88,02 
milyon dollar, Ermənistana 23,4 milyon dollar 
yardım ayrılacaq. 

“Xalq qəzeti”

Beynəlxalq və regional təşkilatlarla aparılan ardıcıl iş  
Azərbaycanın bu gün beynəlxalq aləmdə etibarlı tərəfdaş 
kimi qəbul edilməsində xususi rol oynayıb. Nəticədə son 
illər ərzində ölkəmizin  BMT və onun qurumları, Avropa 
İttifaqı, İqtisadi Əməkdaşlıq Təşkilatı, İslam Əməkdaşlıq 
Təşkilatı, Türkdilli Dövlətlərin Əməkdaşlıq Şurası, eləcə 
də Dünya Bankı, Beynəlxalq Valyuta Fondu, Avropa 
Yenidənqurma və İnkişaf Bankı kimi nüfuzlu beynəlxalq 
institutlarla əlaqələri daha da möhkəmlənib.


